
UDHËZIM 
Nr.18, datë 19.11.2003 

 
PËR MBLEDHJEN E KONTRIBUTEVE TË  

DETYRUESHME  TË  SIGURIMEVE SHOQËRORE DHE SHËNDETËSORE  
 
Në mbështetje të nenit 102 pika 4 të Kushtetutës së Republikës të Shqipërisë dhe në zbatim të 

ligjit nr.9136, datë 11.9.2003 “Për mbledhjen e sigurimeve shoqërore dhe shëndetësore në Republikën 
e Shqipërisë”, me propozim të Drejtorisë së Përgjithshme të Tatimeve, Ministri  i  Financave  

 
UDHËZON: 

 
1. Regjistrimi në organin tatimor 
Procedurat për regjistrimin dhe çregjistrimin do të jenë ato të përcaktuara në udhëzimin e 

Ministrit të Financave  nr.5, datë 11.2.2002 “Për procedurat tatimore”.  
Personat përgjegjës për pagimin e kontributeve duhet të regjistrohen në organin tatimor brenda 

15 ditëve nga çasti kur lind detyrimi për të paguar kontributin. Për këtë: 
- punëdhënësit dhe personat e vetëpunësuar duhet të pajisen nga organi tatimor me numrin e 

identifikimit të personit të tatueshëm (NIPT-i ); 
- punëdhënësit dhe personat e vetëpunësuar duhet të pajisen në Institutin e Sigurimeve 

Shoqërore me një listë me numrat e sigurimit shoqëror (NSSH) për të gjithë personat për të cilët 
paguajnë kontribute (d.m.th. për veten  e  tyre, për punëmarrësit dhe punëtorët e papaguar të familjes); 
Kjo listë duhet të dorëzohet pranë organit tatimor çdo tremujor, sipas formularit "Pasqyra e sigurimeve 
shoqërore, sigurimeve shëndetësore dhe tatimit mbi të ardhurat të mbajtura në burim", që paraqitet në 
shtojcën 4 të këtij udhëzimi. 

- punëdhënësit dhe personat e vetëpunësuar me punonjës të papaguar të familjes duhet të 
azhurnojnë listën e personave për të cilët detyrohen të paguajnë kontributet, sa herë që lista e paraqitur 
në shtojcën 4 dorëzohet në organin tatimor, pavarësisht nga koha e bërjes së deklaratës, duke paraqitur 
të dhënat e personave të rinj që fillojnë punë apo lënë vendin e punës, sipas formularit “Pasqyra e të 
punësuarve rishtazi dhe të larguarve”, që paraqitet në shtojcën 6 të këtij udhëzimi. 

Personat përgjegjës për pagimin e kontributeve duhet të kenë një kontratë me Institutin e 
Sigurimeve Shoqërore përpara marrjes së NIPT-it.  

Personat përgjegjës për pagimin e kontributeve duhet të deklarojnë statusin sipas të cilit është i 
detyruar në momentin e regjistrimit ose kur i kërkohet një gjë e tillë nga organi tatimor, ku statusi i 
mundshëm është: 

- punëdhënës; 
- i vetëpunësuar (i vetëm); 
- i vetëpunësuar me punëmarrës; 
- i vetëpunësuar pa punëmarrës me punëtorë të papaguar të familjes; 
- i vetëpunësuar me punëmarrës dhe punëtorë të papaguar të familjes. 
Kur një person, që është subjekt i pagesës së kontributeve, ndryshon statusin (p.sh. nga i 

vetëpunësuar pa personel në punëdhënës ose anasjelltas), ai është i detyruar të njoftojë me shkrim 
organin tatimor brenda 15 ditëve nga  momenti  i ndryshimit.  

Kur veprimtaria ekonomike e një personi të vetëpunësuar ndërpritet, personi i vetëpunësuar 
duhet të njoftojë menjëherë me shkrim degën e tatimeve që ka lëshuar NIPT-in për ndërprerjen e 
aktivitetit. Gjithashtu, personi i vetëpunësuar duhet të njoftojë menjëherë degën e tatimeve, me 
shkrim, në rast të rifillimit të aktivitetit. Nëse nuk e bën një gjë të tillë, atij do t’i refuzohet çdo zbritje 
në masën e kontributeve për t’u paguar, të cilat të kërkohen në bazë të paragrafit 2 më poshtë.  

 
 
2. Llogaritja e kontributeve për punëdhënësit dhe personat e vetëpunësuar 
a) Llogaritja nga punëdhënësit për punëmarrësit me kohë të plotë 
Paga bruto minimale dhe maksimale, për qëllimet e llogaritjes së kontributeve për t’u paguar, 

përcaktohet në vendimin e Këshillit të Ministrave nr.402, datë 11.6.2001 “Për disa çështje në zbatim të 
ligjit nr.7703, datë 11.5.1993 “Për sigurimet shoqërore në Republikën e Shqipërisë" (i ndryshuar). 



Kontributet (qoftë të punëmarrësit apo punëdhënësit) llogariten për çdo punëmarrës 
individual. Llogaritja mbështetet në shumën e pagës bruto mbi pagën minimale mujore deri në kufirin 
mujor maksimal si më poshtë: 
 

Të ardhurat mujore bruto të punonjësit: Kontributi i llogaritur: 
Deri në minimumin e pagës mujore Paga mujore minimale(sipas vendimit të Këshillit të 

Ministrave përkatës) x tarifa e aplikueshme 
Më shumë se paga minimale mujore, por 
më pak se paga maksimale  

Të ardhurat mujore bruto x tarifa e aplikueshme 

Më shumë se paga mujore maksimale, 
sipas vendimit të Këshillit të Ministrave 
përkatës 

Paga mujore maksimale (sipas vendimit të Këshillit të 
Ministrave përkatës) x tarifa e aplikueshme  
 

 

Nëse një punëmarrës ka më shumë se një punësim, çdo punëdhënës duhet të bëjë llogaritjen e 
kontributeve si më sipër. Nëse kjo rezulton me pagesë më tepër (se kufiri mujor maksimal), organi 
tatimor do të njoftojë institutet e sigurimeve shoqërore dhe shëndetësore në bazë vjetore. Pastaj 
kontributet e paguara tepër do t’i rimbursohen punëmarrësit përkatës apo punëdhënësve përkatës nga 
Instituti i Sigurimeve Shoqërore dhe Instituti i Sigurimeve të Kujdesit Shëndetësor.   

b) Llogaritja për personat e vetëpunësuar dhe punonjësit e papaguar të familjes 
Kontributet e sigurimeve shoqërore dhe shëndetësore për personat e vetëpunësuar (përfshirë 

personat e vetëpunësuar që punësojnë persona të tjerë) dhe punëtorët e papaguar të familjes llogariten 
si një përqindje e pagës mujore minimale. Përqindjet përkatëse jepen në vendimin e Këshillit të 
Ministrave  nr.402, datë 11.6.2001 “Për disa çështje në zbatim të ligjit nr.7703, datë 11.5.1993 “Për 
sigurimet shoqërore në Republikën e Shqipërisë, (i ndryshuar). 

Në rastet kur kontributet për sigurimet shoqërore dhe shëndetësore për personat e 
vetëpunësuar dhe punonjësit e papaguar të familjes llogariten si përqindje e pagës mujore minimale 
dhe veprimtaria ekonomike fillon, përfundon ose ndërpritet për një periudhë prej së paku një muaj të 
plotë kalendarik gjatë një periudhe deklarimi, dhe fillimi, mbyllja ose ndërprerja e veprimtarisë 
ekonomike i është njoftuar degës së tatimeve me shkrim, shuma e kontributeve për t’u paguar do të 
llogaritet sipas formulës së mëposhtme: 

shuma për t’u paguar për periudhën e deklarimit x (A / B), ku: 
A = numri i muajve të plotë ose të pjesshëm  brenda periudhës së deklarimit, gjatë së cilës 

është kryer veprimtaria ekonomike; 
B = numri i muajve të plotë gjatë periudhës së deklarimit. 
c) Llogaritja nga punëdhënësit për punëmarrësit me kohë të pjesshme 
Për qëllimet e llogaritjes së kontributeve shoqërore dhe shëndetësore, masa e kontributit për 

t’u paguar nga punëmarrësit me kohë të pjesshme përcaktohet nga vendimi i Këshillit të Ministrave 
nr.402, datë 11.6.2001. 

d) Të përgjithshme  
Në rastet kur kontributi i llogaritur rezulton me presje dhjetore, atëherë shuma e rezultuar 

rrumbullakoset në zbritje në vlerën më të afërt në lekë. 
3. Forma e deklarimit dhe procedurat e dorëzimit 
a) Deklarimi i dokumenteve në letër 
Deklarimet e kërkuara duhet të bëhen në formularë dhe pasqyra deklarimi standarde, që 

paraqiten në shtojcën 1 deri 5 dhe në shtojcën 7 të këtij udhëzimi, në përputhje me shënimet që 
shoqërojnë këta formularë dhe pasqyra, të cilat do të vihen në dispozicion nga organi tatimor. Këta 
formularë dhe pasqyra janë: 

- Formulari i deklarimit dhe pagesës së kontributeve shoqërore E-SIG011/a. 
- Formulari i deklarimit dhe pagesës së kontributeve shëndetësore E-SIG012/a. 
- Pasqyra e kontributeve për t’u paguar E-SIG025/a. 
- Pasqyra e përfitimeve të dhëna E-SIG026/a (nëse rasti është i tillë–pra janë dhënë përfitime). 
- Pasqyra e të punësuarve të rinj dhe e të larguarve E-SIG027/a (nëse rasti është i tillë – pra ka 

të punësuar të rinj ose të larguar). 
Formulari i dorëzimit të të dhënave E-SIG046/a. 
Dy deklaratat duhet të dorëzohen në të njëjtën kohë në bankë, bashkë me deklaratën për 



pagesën e tatimit mbi të ardhurat personale E-TAP010/a. 
Shtojcat duhet të dorëzohen në të njëjtën kohë në degën e tatimeve, së bashku me formularin 

dhe dorëzimin e të dhënave E-SIG046/a. 
Nëse për periudhën e deklarimit nuk ekzistojnë kontribute për t’u paguar, duhet të depozitohet 

një deklaratë "zero".  
Të gjitha deklarimet dhe pasqyrat duhet të plotësohen në përputhje me shënimet për deklaratat 

dhe pasqyrat dhe këto shënime dhe pasqyra konsiderohen si pjesë e këtij udhëzimi dhe kanë fuqi 
ligjore. 

b) Deklaratat elektronike 
Një person, që është i detyruar të paguajë kontributet, mund të zgjedhë për të dorëzuar në 

format elektronik të dhënat e deklarimit që lidhen me kontributet për t’u paguar drejtpërdrejt në degën 
e tatimeve të përcaktuara nga DPT-së, pasqyrën e kontributeve për t’u paguar E-SIG025/a; pasqyrën e 
përfitimeve të shënuara në formularin E-SIG026/a dhe pasqyrën e të punësuarve rishtazi dhe të 
larguarve E-SIG027/a.  

Personat që lejohen të deklarojnë në këtë mënyrë duhet të marrin paraprakisht miratimin nga 
DPT-ja dhe ata duhet të përmbushin çdo kërkesë të DPT-së, që lidhet me transferimin e të dhënave 
dhe dorëzimin e deklaratës.  

Kërkesa për të dorëzuar të dhënat elektronike, formulari E-SIG086/a dhe kushtet për 
dorëzimin e të dhënave elektronike janë të përcaktuara në shtojcën 6 të këtij udhëzimi. 

Formulari për dorëzimin e të dhënave E-SIG046/a jepet në shtojcën 7 të këtij udhëzimi dhe 
duhet të shoqërojë dorëzimin e çdo të dhëne elektronike. 

Edhe në rastet kur dorëzimi i të dhënave elektronike miratohet, formulari i deklarimit dhe i 
pagesës së sigurimeve shoqërore E-SIG011/a dhe formulari i deklarimit dhe i pagesës së kontributeve 
të sigurimeve shëndetësore E-SIG012/a duhet të dorëzohet në të njëjtën kohë në bankë, së bashku me 
formularin e deklarimit dhe të pagesës së tatimit mbi të ardhurat personale E-TAP010/a. 

Të dhënat e dorëzuara në format elektronik, që lidhen me punëmarrësit, duhet të përfshijnë 
gjithashtu informacionin për pagesat e tatimit mbi të ardhurat të mbajtura në burim që kërkohet sipas 
pasqyrave në letër.  

Nëse për periudhën e deklarimit nuk ekzistojnë kontribute për t’u paguar, duhet të depozitohet 
një deklaratë ‘zero’.  

4.  Afatet e deklarimit  dhe pagesës së kontributeve 
Afatet e deklarimit dhe pagesës janë në varësi të statusit të personit që detyrohet të paguajë 

dhe përcaktohet në nenin 10 dhe 11 të ligjit. Deklaratat paraqiten dhe kontributet paguhen në afatet e 
mëposhtme: 
 

Personi që detyrohet 
të paguajë 

Kontributet Shpeshtësia e 
deklarimit dhe 
pagesës 

Afati për deklarimin dhe 
pagesën 

Punëdhënësi Kontributet e punëmarrësve që 
mbahen nga pagat 
Kontributet e punëdhënësve 

Mujore Jo më vonë se data 15 e 
muajit vijues 

I vetëpunësuar  Kontributet personale 
Kontributet për punëtorët e 
papaguar të familjes 

Tremujore Jo më vonë se  datat 31 
mars, 30 qershor, 30 shtator 
dhe 31 dhjetor 

Deklarimet janë të kombinuara me formularët e pagesës dhe duhet të dorëzohen në bankë në 
momentin e pagesës. 

Data e dorëzimit është data kur dokumentet mbërrijnë në bankë. 
Kur dita e 15-të e muajit ose dita e fundit e tremujorit qëllon në një ditë kur bankat janë të 

mbyllura, data e pagesës do të jetë dita e fundit e punës përpara datës së depozitimit të përcaktuar më 
lart. 

Afatet e dorëzimit të të dhënave në formë elektronike janë të njëjta si dhe ato për deklarimet 
në letër.  

5. Vendi i pagesës 
Kontributet duhet të paguhen në filialet e bankave të cilat kanë kontrata agjentësh me organin 

tatimor, Institutin e Sigurimeve Shoqërore dhe Institutin e Sigurimeve Shëndetësore. Këto kontrata 
përcaktojnë mekanizmin e pranimit dhe transferimit të pagesës, kushtet që duhet të përmbushen dhe 



procedurat për raportimin, si dhe të dhënat për pagesën e bërë.  
Pagesa në valutë do të konvertohet në lekë, sipas kursit të këmbimit të botuar nga Banka e 

Shqipërisë për atë ditë që është bërë pagesa.  
6. Rimbursimi i kontributeve të paguara tepër 
Nëse shuma e kontributeve të paguara e tejkalon shumën e duhur, Instituti i Sigurimeve 

Shoqërore dhe Instituti i Sigurimeve Shëndetësore, sipas rastit,  do të rimbursojë tepricën brenda 30 
ditësh nga zbulimi i mbipagesës ose njoftimi për këtë të fundit, duke paguar shumën në fjalë 
drejtpërdrejt ose duke e bartur atë për llogari të detyrimeve të ardhshme.  

Bashkëngjitur janë: 
Shtojca 1: Formulari i deklarimit dhe pagesës së kontributeve të sigurimeve shoqërore  
               E-SIG011/a 
Shtojca 2: Formulari i deklarimit dhe pagesës së kontributeve të sigurimeve shëndetësore  
               E-SIG012/a 
Shtojca 3: Pasqyra e kontributeve për t’u paguar (Listpagesa) E-SIG025/a 
Shtojca 4: Pasqyra e përfitimeve për t’u paguar E-SIG026/a 
Shtojca 5: Pasqyra për të punësuarit rishtazi dhe të larguarit E-SIG027/a 
Shtojca 6: Aplikimi për dorëzimin në format elektronik i të dhënave të punonjësve për 

kontributet e sigurimeve shoqërore, shëndetësore dhe tatimit mbi të ardhurat personale, formulari E-
SIG086/a  

Shtojca 7: Formati elektronik i të dhënave të punonjësve për kontributet e sigurimeve 
shoqërore, shëndetësore dhe tatimit mbi të ardhurat personale, formulari E-SIG046/a 

 
MINISTRI I FINANCAVE 

                                                                               Kastriot Islami 
                         

 



 
 



 
 



 
 



 
 
 



 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 
 
 



 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 



 
 
 
 
 
 

 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 

 
 
 
 
 
 
 
 
 
 
 
 
 
 
 
 
 
 
 
 
 



 
 



 
 
 

 
 



 
 
 
 
 
 
 



 
 



 
 
 
 
 
 
 
 
 
 

 
 
 
 
 

 
 

 
 



 
 

 



 
 
 
 

 


